Meddwl am Marc


Marc Pennod 13 adnodau 1-8 

Arwyddion o ddiwedd yr oes.

Roedd Iesu eisiau paratoi ei ddisgyblion ar gyfer yr hyn fyddai’n digwydd.  Roedden nhw’n poeni am fod Iesu newydd ddweud wrthyn nhw byddai’r deml yn cael ei dinistrio.  Roedd yr adeilad yn arwydd o’u diogelwch fel pobl Dduw ond erbyn 70 0.C. roedd dinas Jerwsalem a’r Deml wedi eu dinistrio.

· Os meddyliwn ni am adeiladau gwych  - rhywle fel St Paul’s yn Llundain, dyna’r fath o le oedd y Deml i’r Iddew. Roedd yr adeilad yn arwydd iddyn nhw na fyddai Duw byth yn ei gadael. 

Cwestiwn: Sut fyddai’r disgyblion yn teimlo ar ôl clywed am ddinistrio’r deml? Beth yw’r peth cynta mae Iesu’n dweud wrthyn nhw?  

            “ Gwyliwch fod neb yn eich _____  chi .“(adn 5)

Sut byddai pobl yn medru  twyllo’r disgyblion? Sut heddiw mae nhw’n medru’n twyllo ni?

· Mae Iesu’n dweud y bydd rhai yn dod ac yn dysgu mai nhw yw’r Meseia. Bydd rhai heddiw’n dweud  eu bod wedi eu danfon gan Dduw ac yn twyllo i wneud pob math o bethau rhyfedd.  (Does dim ond rhaid i chi deipio enw’r cwlt Waco ar y rhyngrwyd i weld mor beryglus yw dweud hyn.)  Dim ond Iesu sy’n dweud ‘Fi ydy’r Meseia’(adn 6) ac wrth ddweud ‘Fi ydyw’  mae’n cymryd enw Duw. Beth mae Iesu’n dysgu amdano’i hunan? (Ioan 8:58)

· Mae Iesu’ n dweud  bydd ”rhyfeloedd” a “sôn am ryfeloedd” ond  i ni beidio “panicio.”(adn 7) Bydd rhyfeloedd hefyd yn arwydd fod diwedd amser yn dod. Mae rhyfeloedd yn erbyn terfysgaeth a rhyfeloedd cartre yn digwydd heddiw ond dydy hyn ddim yn golygu fod diwedd y byd wedi dod.

· Bydd daeargrynfeydd a newyn hefyd yn rhan o arwyddion diwedd oes ond nid hynny yw’r diwedd medd Iesu. 

Beth mae Iesu’n dysgu am yr arwyddion hyn? (adn 8)  Mae geiriau Iesu’n  anodd ond mae’n nhw’n dweud un peth yn glir – fod diwedd y byd yn dod.

· Pryd ddaw diwedd amser?

D’yn ni ddim yn gwybod ond mae Iesu’n gwybod ac mae’n dweud wrthon ni am beidio â chael ein twyllo. Pan ddaw’r tswnamis, newyn a chorwyntoedd  rhaid i ni beidio ‘panicio.’   Mae Iesu wedi dweud  byddan nhw’n dod ac y bydd e’n gofalu ar ein hôl ni fel ei ddisgyblion... 

Gweddi: Arglwydd d’yn ni ddim yn deall y pethau mawr rwyt ti’n sôn amdanyn nhw. Helpa ni i ymddiried y pethau hyn i ti gan wybod dy fod wedi addo aros gyda ni tan ddiwedd y byd. Gofynnwn hyn yn dy enw’n unig. Amen

